
ఉ. మాసినదీర్ఘవేణి కుఱుమాసిన చేలచెఱం గలం క్రియా

వాసముగాని మేను వసివాఁడిన ముద్దుమొగంబుఁ గాంచియ

య్యో సరసీరుహాక్షి మదయోగభరంబున నిట్లు ఖిన్నయై

గాసి వహించియున్నదని కంది వెస న్వసుమంతుఁ డత్తఱిన్. 214



మ. మది నొక్కించుక శాంతి నొంది యొఱలో మాద్యద్విరోధివ్యథా

స్పదశౌర్యంబగు వాలు సేర్చి సతిపజ్ఞం జేరి నిద్రించు నీ

మదనప్రాయుఁడు నన్నుఁ బోలిన జగన్మాన్యైక రేఖాంగసం

పదఁ జెన్నొందినవాఁ డిదేమొ యనుచుం భావించి తానాత్మలోన్. 215



క. ఈనాఁ డయ్యెడు కార్యము

గానేరదె ఱేపటంచుఁ గడునెమ్మది న

మ్మానధురంధరుఁ డతఁ డా

స్థానస్థలమునకుఁ జనియె జలజాతముఖీ. 216



ఉ. అంత లతాంతచాపలత యంగభవుం డపు డెక్కుడించెఁ ద

త్కాంత ప్రభాతమయ్యెనని కాంతనిశాకరకాంతమందిరా

భ్యంతరవర్తియై తపనుఁ డస్తగిరీంద్రముపొంతఁ జేరుప

ర్యంతము వేఁగి వేగ విహగాగ్రణి మ్రోలవసించి వేడుకన్. 217



క. కడమకథ నుడువు మనినం

బడఁతికి శుకలోకపట్టభద్రుడు తెలిపెన్

వడి నాఘనుఁడు నిశీథిని

గడతేఱి ప్రభాత మగుటఁ గని యవ్వేళన్. 218

